1740 Suðurnesjaanáll: Týndust tveir bátar á Suðurnesjum með 7 mönnum.   

Ölfusvatnsannáll: Svo miklir þerrar, að öngvir mundu þvílíka. Þá varð Öxará og margar aðrar smáar rennslur aldeilis þurrar, hverjar menn ei vissu nokkurn tíma þornað hafa, og víða drap sig fénaður í pyttum til að ná vatni.    

Viðauki Hítardalsannáls:  Var árgæzka til lands og sjóar, eins og hið fyrra árið. Heyskapur, fiskirí og öll almennileg höndlan manna gafst og farnaðist vel, með almennilegri heilbriðgi manna á milli. Loptið var og optast þurt og hreint.   

Grímstaðaannáll: Stórviðri mikil gerði um jólatímann á Suðurnesjum víða, hvar af urðu bæði skipskaðar, hússkaðar og heyskaðar... Veðurátta sú allra besta, sem menn kunnu að muna, frá jólum og þar til að vika var af góu; þá gerði hann töstugt með umhleypingum og jarðskertlum sumstaðar og sjóbönnum, allt til páska, [páskadagur var þá 17. apríl]. ... Það allrabezta þurkasumar, sem menn kunnu til að vita; aldrei kom vott allt sumarið, fram yfir Maríumessu [14. ág.] og svo fram til krossmessu [14. sept.]. Grasár bærilegt. ... Norðanáhlaup gerði skyndilega 5. dag í jólum víðast hér  um land; ekki varð af því stór skaði á vesturveitum, en fé hraktist þó í Hvamssveit og Dölum, en drapst þó fátt. – Tveir bátar forgengu þennan sama dag á Suðurnesjum; voru 3 menn á öðrum, en 4 á öðrum. – Í Norðlendingafjórðungi urðu stórir fjárskaðar þennan sama dag; það hraktist í sjó og ár, misstist sumstaðar helmingurinn, sumsstaðar meira, sumsstaðar minna. – Í Vöðlusýslu fyrir norðan brotnuðu 24 skip þennan sama 5 d. í jólum.           

Höskuldsstaðaannáll: Var þá einhver bezti vetur og vorið æskilegt að veðuráttu með miklum fiskiafla norðan lands. 5. Maii lestust Grímseyjarför tvö við eyjuna, og drukknuðu tveir menn. Þetta vor strandaði hollenzk varningsdugga við Malland á Skaga. Þeim var það gott, sem hlutu. Einn skiptapi sagður að sunnan. Með inngangi Decemnbris tóku út norður með sjósíðunni af stórbrimi nokkur skip, en færri brotnuðu. 4. Decembris tók snjóflóð á Ufsadal 17 hross. Sex af þeim náðust heil, hin öll dóu. Og í sama mund hljóp snjóflóð á hringverskot í Ólafsfirði svo það umturnaðist. Tvö börn dóu þar, hinir gátu forðað sér. 29. sama mánaðar fórst víða sauðfé hér og þar innan Eyjafjarðarsýslu í norðanhríð, og í henni lærbrotnaði einn maður.      

Íslands árbók: Vetur var góður á þessu ári.

